
Bismillahirrahmanirrahim 
 
Assalamualaikum warahmatullahi wabarakatuh 
 
A) SALUTASI 

 
i. Yang Berbahagia Datuk Wira Ismail bin Saleh, Pro Canselor 

UTeM dan Isteri 
 

ii. Ahli-Ahli Lembaga Pengarah Universiti 
 

iii. Pegawai-pegawai Kanan Universiti 
 

iv. Wakil-wakil Kesatuan 

v. Majlis Perwakilan Pelajar 
 

vi. Pihak media, warga UTeM yang hadir pada hari ini. 
 
 
PEMBUKA KATA 
 

1. Allahu Akbar, Allahu Akbar, Allahu Akbar, walillahhilhamd. 
Alhamdulillah, segala puji bagi Allah, selawat dan salam buat 
junjungan besar juga pemimpin ulung Nabi Muhammad 
S.A.W, ahli keluarga dan sahabat baginda. Marilah kita 
merafa’kan kesyukuran ke hadrat Allah S.W.T kerana dengan 
izinNya, kita dapat berhimpun di dalam Majlis Mahabbah 

Eidulfitri 1435H, semoga majlis ini mendapat maghfirahNya, 
berkat dan perlindunganNya sepanjang kita berada di 
dalamnya. 
 

2. Dikesempatan ini, saya mengucapkan penghargaan dan terima 
kasih di atas kesudian semua para tetamu melapangkan masa 
untuk hadir bersama-sama pada majlis hari ini. Kehadiran 
hadirin sekalian sudah pasti menguntum bahagia, memahat 
memori dan menyemarakkan lagi sambutan Majlis Mahabbah 
Eidulfitri 1435H. 

3. Terima kasih juga kepada seluruh warga UTeM yang telah 
memberi sokongan padu yang tidak terhingga sehingga UTeM 
terus berkembang dan beroleh kecemerlangan. Hanya Allah 
yang dapat membalas jasa tuan-tuan dan puan-puan, 
jazakallah. 

Objektif Majlis 
 
Hadirin Hadirat yang dirahmati Allah, 
 

4. Kedatangan bulan Syawal merupakan saat bagi umat Islam di 
seluruh dunia bersama-sama melafazkan takbir, tahmid dan 
tasbih sebagai tanda mengagungkan Allah SWT, tanda 
menginsafi bulan Ramadhan yang penuh barakah telah 
berlalu serta tanda kesyukuran di atas kesempatan 
merayakan Aidilfitri. Gema takbir dengan memuji Ilahi ini 
menggegar jiwa, perasaan, fikiran dan memberi keinsafan 
kepada kita kerana sambutan Aidilfitri yang ditetapkan oleh 

6 

 



agama dimulai dengan mentauhidkan keesaanNya. Syawal 
merupakan bulan bagi meraikan kejayaan umat Islam 
mengawal nafsu selama sebulan berpuasa bukan sahaja 
berlapar dan dahaga tetapi merupakan titik permulaan 
seseorang itu agar kembali kepada fitrah manusia iaitu patuh 
dan taat kepada segala perintah Allah SWT. 
 

5. Kekuatan utama sambutan Aidilfitri adalah di dalam 
memulihkan dan mengekalkan silaturrahim.  Ianya bagi 
mewujudkan perasaan kasih sayang, persaudaraan, 
kedamaian dalam hubungan kekeluargaan dan masyarakat 
serta saling bantu membantu di antara satu sama lain. Orang 

yang suka menyambung silaturahim akan membawa 
pertambahan rezeki dan dipanjangkan umurnya sepertimana 
sabda Rasulullah SAW yang bermakud: 
 
‘‘Barang siapa yang suka diperluaskan rezekinya dan 
kehidupan yang baik, maka hendaklah menyambung 
silaturahim” 
 

6.  Atas tujuan yang murni ini, UTeM melalui Pusat Islam telah 
menganjurkan majlis Mahabbah Eidulfitri 1435H yang 
tujuannya adalah lebih kepada mengeratkan hubungan 
silaturrahim sesama warga UTeM dan masyarakat sekitar. 

Majlis ini turut dimeriahkan lagi dengan pelbagai hidangan 
juadah makanan untuk dinikmati para tetamu yang hadir. 
Alhamdulillah. 
 
 
Sambutan Perayaan berlandaskan Syarak 
 
Para Hadirin Sekalian, 
 

7. Di sebalik kegembiraan cahaya hari lebaran, hendaklah kita 
sentiasa insaf sebagai hamba Allah SWT dan sentiasa 
bersyukur kerana dianugerahkan Islam dan iman. 

Kesempurnaan agama Islam telah melengkapkan segala 
nikmat Allah kepada manusia sama ada anugerah dari 
kesihatan dan segala yang ada di muka bumi ini. Firman Allah 
SWT yang bermaksud:  
 
"Pada hari ini, Aku telah sempurnakan bagi kamu agama kamu 
dan Aku telah cukupkan nikmat-Ku kepadamu, dan Aku telah 
redha Islam itu menjadi agamamu" 
Surah al-Maaidah: Ayat 3 

8. Kesucian Islam haruslah dipelihara di sepanjang sambutan 
hari yang mulia ini. Aktiviti yang boleh melalaikan haruslah 
dielakkan agar kesucian hari lebaran tidak tercemar dan terus 
dihayati dengan erti kata yang sebenar.   
 

9. Atas kesedaran ini, majlis Mahabbah Eidulfitri ini dianjurkan 
bagi menghidupkan sunnah Rasulullah SAW dan tuntutan 
agama Islam di mana budaya kunjung-mengunjung dan 
bermaafan sesama saudara dan rakan taulan akan terus 
mekar  dan memperkuatkan lagi ikatan silaturrahim. Tiada 
kata yang lebih indah dari kemaafan yang ikhlas.  

10. Penganjuran majlis seperti ini juga merupakan satu wadah 
dan cara bagi memupuk sikap saling memahami dan bertolak 
ansur seterusnya mengukuhkan lagi persahabatan yang sedia 
terjalin. Semangat muhibah dan permuafakatan ini perlu terus 
kekal kerana saya yakin, inilah yang akan menjadi tunjang 
kekuatan kita untuk terus kekal hidup aman dan makmur 
seperti kata, ‘bulat air kerana pembetung, bulat manusia 
kerana muafakat’. Ini bakal merangsang lagi semangat kerja 
berpasukan atas landasan kesejahteraan, harmoni seterusnya 
menghasilkan pekerjaan dengan penuh kecekapan, menepati 
Sasaran Kerja Tahunan serta KPI yang ditetapkan bagi 
memacu kecemerlangan Universiti . 

Hadirin Hadirat Yang Dihormati, 

11. Dalam suasana kemeriahan dan keceriaan sambutan Aidilfitri, 
janganlah kita lupakan kesedihan yang menimpa anggota 
keluarga, rakan taulan dan kenalan mangsa tragedi kapal 
pesawat Malaysia Airlines MH370 dan MH17. Saya mengambil 
kesempatan ini mengucapkan takziah dan rasa simpati yang 
sangat mendalam kepada waris keluarga dan kenalan yang 
terlibat. Diharapkan mereka akan terus cekal dan tabah 
menempuh dugaan yang amat berat lagi mencabar ini. 
 

12. Di samping itu, penderitaan dan kesengsaraan saudara kita di 
Palestin juga tidak pernah diketepikan. Serangan kejam 
tentera Israel merupakan satu tindakan angkuh dan tanpa 

13 

 



berasa belas ihsan terhadap warga Palestin yang menetap di 
Gaza, sehingga mengakibatkan banyak nyawa warga Palestin 
terkorban termasuk kaum wanita, kanak-kanak dan warga tua 
yang tidak mampu untuk mempertahankan diri mereka. Tiada 
apa yang mampu kita lakukan, selain berdoa dan 
menghulurkan bantuan selagi termampu bagi mengurangkan 
bebanan dan penderitaan mereka.  
 

13. Justeru, sebagai usaha berterusan dalam membantu 
mengurangkan bebanan dan kesengsaraan yang dihadapi, 
pihak penganjur telah menyediakan sebuah gerai untuk pihak 
HALUAN Palestin mengadakan Jualan Amal dan meletakkan 
Tabung Kutipan Derma. Semoga melalui cara ini, sedikit 

sebanyak dapat membantu dan mengurangkan penderitaan 
saudara seIslam kita di bumi Palestin. 
 

Hadirin yang dihormati, 
 

14. Saya sekali lagi merakamkan ucapan jutaan penghargaan dan 
terima kasih di atas kelapangan masa Pro Canselor, Ahli-ahli 
Lembaga Pengarah, Pegawai-pegawai Kanan Universiti, Tuan-
tuan dan Puan-puan untuk hadir bersama-sama meraikan 
majlis Mahabbah Eidulfitri 1435H. Sekalung penghargaan dan 
terima kasih kepada Jawatankuasa yang komited dalam 

memastikan majlis ini dapat dilaksanakan mengikut 
perancangan.   
 

15. Akhir kata, saya berdoa mudah-mudahan perjalanan majlis 
pada pagi ini diberkati dan semoga warga Universiti Teknikal 
Malaysia Melaka dilimpahi taufik hidayah dan kekuatan untuk 
memandu Universiti ini ke arah kecemerlangan.  
 

Tinggi pohon mencecah awan 
Sejoli merpati asyik berpaut 

Mahabbah eidulfitri eratkan kemesraan 
Bermaaf-maafan kasih bertaut 

16 

 



Sekian,  
 
wabillahitaufik walhidayah wassalamualaikumwarahmatullahi 
wabarakatuh. 

